
Kshama Stotram

క్షమాస్తోత్రమ్

ఓం శ్రీమహాగణపతయే  నమః ।
శుభానామేకాన్తం పరమశి వపాదాబ్జయుగలం

గురూణామాచార్యం శిరసి పరిభావ్య స్మృతిశతైః  ।
క్షమాస్తోత్రం  కర్తుం వ్యవసితమతేః సాహసమిదం

సహన్తాం సన్తోఽమీ భువి సనకయోగీన్ద్రసదృశాః  ॥ ౧॥
శివ త్వం న ప్రీతో  యది మదపరాధైకకుపిత -
స్తతః కిం వా స్వామిన్ పశురయమనాథః కలయతి ।

అహో జ్ఞాతం  దైవాన్మమ  తు శరణం తే సహచరీ
క్షమాస్తీత్యేతస్యాశ్చరణకమలంయామి శరణమ్ ॥ ౨॥

అహం జానే సత్యం సతతమపరాధైకనిలయం
మదాత్మానం సాక్షాదపి పరశివోఽపి స్ఫుటతరమ్ ।

తథాపి క్షాన్తే త్వం కలయసి శివప్రేమవిషయం
ముహుర్మాం తస్యాస్తే కిమహమధునా హన్త కరవై ॥ ౩॥

క్షమే త్వం మాతా త్వం శివవిభవసమ్పత్తిలహరీ
త్వమానన్దోన్మేషస్ఫురణలహరీ  త్వం పరఙ్గతిః  ।

త్వమాత్మా త్వం విద్యా మమ తు సకలక్షేమపటలీ-
త్యహం మత్యా ధృత్యా శ్వసిమి కలుషీ నిర్భయమపి ॥ ౪॥

సదాప్యాజ్ఞోల్లఙ్ఘీత్యహహ    మయి కోపేన భగవాన్
న కర్తుం కిం కిం వా స్మరతి తదయుక్తం న చ మమ ।

త్రాయుక్తం  మాతః స్ఫురతి మయి వాత్సల్యవశతః
క్షమే తాదృశ్యాస్తే ప్రకృతిరియమేవం  విజయతే ॥ ౫॥

క్షమే దుష్టాత్మాహం  శివ శివ శివేన శ్రుతిముఖా -

న్నిషిద్ధం  యద్యద్వా విహితముభయోరప్యముకయోః ।
విపర్యాసం కుర్వే సతతమధునా మాం స్వజనతో

నిరాకుర్యాచ్ఛమ్భుర్ఘటయ  ఘటయామ్బ త్వమనిశమ్ ॥ ౬॥
శివక్షాన్తే మాం తే పదయుగలదాసం పశుపతే-
రయోగ్యం యోగ్యం త్వం కలయ దయయా క్షేమకలయా ।

ఇదానీంయాహీతి క్షణమితరచిన్తాముపగతా
యది స్యాః కస్యా వా జనని పురతో రోదిమి వద ॥ ౭॥

పురారాతిక్రోధప్రశమనవిధే   దేవి పురతో
విషీదన్తం భీత్యా చరణపతితం పశ్యసి న కిమ్ ।

ఘిగేతజ్జన్మేదం  భవతి దురదృష్టం  మయి యతః
స్వభావో మాతస్తే ప్రకృతిసులభాయా  అపి మృషా ॥ ౮॥

హరక్షాన్తే కిం తే మయి పరమసూయాస్తి మహతీ
క్వ గచ్ఛేయం కేయం నియతిరహహామ్భోధిపతితమ్ ।

మనో జ్వాలామాలాకులమనలమద్యైవ  విశతీ -

త్యహం మన్యే మాతర్జహిహి  జహిహీమాం కరుణయా ॥ ౯॥
స్మరారిక్రోధాగ్నిప్రసరభరశాన్తే   కరుణయా

స్వతో మాయావత్త్వాత్ క్రుధమసకృదాదాయ  ఝటితి ।
మమాజస్రం  త్రాసీకరణచణదౌర్భాగ్యపటలీ -
జరత్తృణ్యాకక్షే క్షిపతు భవతీత్యేవ వృణవై ॥ ౧౦॥

క్షమే ఘోరామూర్తిర్జ్వలతి  బహులజ్వాలజటిలీ-
కృతక్రోఘాటోపస్ఫురితనయనాలోకవిషమా  ।

అహం కమ్పే కమ్పే భృశమసకృదాగస్కరతయా
త్వమేవాద్య ప్రాణాన్  విభవమపి పాతుం ప్రభవసి  ॥ ౧౧॥

పరం నిర్విణ్ణోఽస్మి  త్రిపురహరకోపప్రశమన  -
ప్రవృత్త్యామత్యన్తం  చపలమతిరాలోలనయనః ।

భవత్యాః పాదాబ్జాకలితమణిమఞ్జీరకుహరే 
నిలీయైవ  క్షాన్తే శ్వసితుమహమిచ్ఛామి సమ్పది ॥ ౧౨॥

కథఙ్కారం లోకాః సురదనుజదైతేయమనుజ -
ప్రధానా  వర్తన్తే  కుశలముదితాః సమ్ప్రతి కిల ।

ఇమే సర్వేఽప్యాగాంస్యపరిమితసఙ్ఖ్యాని  దధతే
స్మృతం క్షాన్తే త్వత్తో నను భవతి సౌఖ్యం త్రిజగతామ్  ॥ ౧౩॥

క్షమే సాధారణ్యాదిమమపి సముద్ధర్తుమలమి -

త్యవైషి  ప్రాయోఽహం  శివ శివ మహాపాపనికరైః  ।
సముద్భూతస్వాత్మా హ్యధికతరయత్నేన జనని

ద్రుతం  మధ్యం బద్ధాప్యనిమిషతయా  తిష్ఠతు  పురః ॥ ౧౪॥
యథామామానన్దస్ఫురదమలనేత్రాబ్జయుగలీ   -
కటాక్షైరాప్లావ్య  స్మితమధురవాచా స్మరహరః ।

అయే వత్సాజస్రం  జగతి న బిభీహీతి నిగదేత్
తథా కర్తుం క్షాన్తే ప్రభవసి  దయా చేత్ తవ మయి ॥ ౧౫॥

నిషిద్ధానుష్ఠానైర్జనితమపరాధం     శమయితుం
వృథా ప్రాయశ్చిత్తాద్యకరవమనేకైర్జనిశతైః     ।

కేయన్తో జాయన్తే నిమిషసమయేఽప్యేతదధికా-

స్తతః శాన్తి క్షాన్తే కలయ సకలానాం త్వమధునా ॥ ౧౬॥
యథైవ  క్షాన్తే మే సతతమపరాధప్రణయితా

స్వభావస్తద్వత్ తే పరమశివకోపప్రశమనమ్  ।
తతః కా వా గ్లానిస్తవ   మమ సముద్ధారణవిధౌ

కిమాలోచ్యం మాతః సులభహృదయేత్యేవ వృణవై ॥ ౧౭॥
అయే క్షాన్తే మాతః శివమనసి కోపేన కలుషే

ప్రవిశ్యైనం   శీఘ్రం  స్వగుణనికరైర్బన్ధయ   దృఢమ్ ।
ప్రసీదేద్  దేవోఽయం సులభకరుణత్వాదిహ పున-
ర్న సన్దేహో  లేశోఽప్యహమపి సుతీర్ణార్తిజలధిః   ॥ ౧౮॥

కియన్మే ప్రారబ్ధం   ప్రభవతి  కియత్ సఞ్చితమిదం
తృణాయైతన్మన్యే  స్మరణమపి నాగామిని మమ ।

పరం శమ్భోరేతజ్జనిరసకృదాగస్కరమభూ -

దితి క్షాన్తే తప్తం హృదయమిదమేకం తు శమయ ॥ ౧౯॥
త్వయా స్వాధీనశ్చేదఖిలభువనానామధిపతిః

క్వ సంసారో మాతర్జననమరణాఖ్యః  ప్రభవతి  ।
న శఙ్కేఽతశ్చేతస్తవ తు నవనీతాచ్చ సులభం

ద్రవీభూయాత్  క్షాన్తే మమ హృదయసన్తాపవిసరైః  ॥ ౨౦॥
అహంయాచే మాతస్తవ పదసరోజాతయుగలీ-

పురః పాతమ్పాతం పశుపతిరయం మామపి పశుమ్ ।
స్వకీయం మత్వైవ  వ్యపనయతు పాశం కరుణయా

యథా వా క్షాన్తే త్వం విరచయ తథేత్యేవ వృణవై ॥ ౨౧॥
కుతశ్చిన్తామన్తఃక్ర్ కలయసి హరక్రోధశమన -
క్షమే నాహం శక్తః క్షణమపి చ సోఢుం విముఖతామ్ ।

మదీయం సన్తాపం న గణయసి కిం వా బహుతరం
బతాత్యన్తం బాలః శిరసి హిమవన్తం వహతి కిమ్ ॥ ౨౨॥

కదా వా క్షాన్తే త్వం గిరిశహృదయారామపదవీ-
ముపస్థాతుం  సఙ్ఖ్యా  సహ కరుణయా సంజ్ఞపయసి  ।

ఇతి ప్రేమ్ణా  మాతర్బత సపది పశ్యామ్యనిమిషం
యథా కాదమ్బిన్యాః స్ఫురణమభితశ్చాతక శిశుః ॥ ౨౩॥

కదా శమ్భుక్షాన్తే కువలయదలశ్యామలదయా-

కటాక్షైః పశ్యేస్త్వం  పురభిదపి సన్తుష్టమనసా  ।
స్వకీయం జానీయాదితి బహులచిన్తాపరవశం

స్వసన్ధ్యాకర్మాదీన్యపి  బత విసస్మార హృదయమ్ ॥ ౨౪॥
కుతో వా మాహాత్మ్యం పరశివగుణానాం ప్రభవతి

త్వయా సర్వేఽప్యేతే పరమియదుదాత్తత్వమహితాః ।
అహం జానే క్షాన్తే విశదమనుకమ్పామపి సఖీం

తథాప్యేషా మాతస్త్వయి నిహితభారా విరమతి ॥ ౨౫॥
సఖీమాహూయ త్వం సపది పరిపృచ్ఛామ్బ కరుణాం

తదా జానాస్యేతద్ వితథమథవా స్యాదవితథమ్ ।
తతః పశ్చాద్వా మాం పశుపతిపదామ్భోజశరణం

స్వయం కుర్యాః క్షాన్తే మయి కలితవిశ్వాసలహరీ ॥ ౨౬॥
పురా భర్గక్షాన్తే  భ్రమశతపరీపాకవశతః

పురాణైరామ్నాయైః   శమదమపురోగైర్బహువిధైః   ।
మదాగోఽబ్ధిం  తర్తుం విహితబహుయత్నో బత జడః

పరిశ్రాన్తో  దైవాత్  తరణిమవలమ్బేఽద్య భవతీమ్ ॥ ౨౭॥
ప్రసన్నత్వం  శమ్భోర్విలసతి కయా వేతి భువనే

విచార్యాహం క్షాన్తే త్వయి నిహితభారోఽస్మి సపది ।
కుతో మాతః కాలం చకితమనసోయాపయసి మే

ముహూర్తం కిం సహ్యా మమ హృదయసన్తాపలహరీ ॥ ౨౮॥
క్షమే త్వం వైముఖ్యం  యది మయి దధాస్యమ్బ నిమిషం

పతేయం పాతాలేఽకటకట నిమజ్జేయముదధౌ  ।
తతః కా వా క్షాన్తే మమ గతిరిదం చిన్తయ మనా-

గలం పశ్చాద్యన్మాం నయసి తదిదం మేఽస్తు కుశలమ్ ॥ ౨౯॥
యతోఘోరాంమూర్తిం శమయసి సమాశ్లిష్య  మధుర-
స్మితజ్యోత్స్నాహృద్యం కలయసి ముఖం శాఙ్కరమతః ।

శివామూర్తిః శమ్భోర్భవసి జననీత్యేవ మనవై
తతస్త్వత్తో భిన్నో న భవతి శివః కాపి విషయే ॥ ౩౦॥

యదా కోపార్భట్యాః ప్రభవసమయః  స్యాత్ తవ తదా
ప్రభావోన్మేషస్య  ప్రకటనమహోత్సాహసమయః  ।

తదన్యస్మిన్ కాలే కిము మహిమలేశోఽపి విదితో
భవేద్ దేవి క్షాన్తే విలసతి మయా సోఽప్యవసరః ॥ ౩౧॥

క్షమాయా వశ్యోఽయం నిఖిలజగతామీశ్వర ఇతి
ప్రణమ్రా  దేవాద్యాః ఖలు శివపదామ్భోజయుగలే ।

అయే మాతః సేయం ప్రణతిరభవత్  తే నను తతః
ప్రపద్యే  త్వామేవ ప్రకృతహరకోపాఞ్చపలధీః  ॥ ౩౨॥

ప్రపద్యేఽహం  శమ్భోః ప్రకృతిసుగుణాయుష్కరకలా -

క్షమామాస్మాకీనాన్ ప్రసభమపరాధాన్  శమయితుమ్ ।
క్షణం జాగ్రత్వాత్మన్యధికమయభక్త్యేన్ద్రియగణా 

భవన్తః పశ్చాద్వో భవతి సఫలం వాఞ్ఛితమపి ॥ ౩౩॥
ఇయానాత్మన్యాసః ప్రభవతు  శివాయైవ  సకల-
ప్రపఞ్చవ్యాపారే  విషయవిషయీభావవశతః ।

యదానన్దప్రాయం   యదపి పరమానన్దమయమి -

త్యుపాత్తం క్షాన్తే తజ్జనని  ఘటయ త్వం పతిపశు ॥ ౩౪॥
ఇయాన్ వాఞ్ఛాపూరః శ‍ృణు జనని సర్వసహపదే

స్థితః  శమ్భుర్దేవ్యా  సహ వృషభమారుహ్య పురతః ।
ప్రసన్నోఽహం  వత్స త్వమపి వరయాభీష్టమితి  మాం

కదా క్షాన్తే బ్రూయాదితి  తదితరం నాస్తి మనసి ॥ ౩౫॥

యజేఽహం బుధ్యేఽహం బహుతపసి తిష్ఠామ్యహమితి
భ్రమాదాత్మప్రాప్తిం    హ్యభిదధతి నిశ్రేయసమమీ  ।

కథా కా వా తస్య త్వమిహ విముఖా చేదలమలం
మహాదేవక్షాన్తే స్మరతు భవతీ తానివ న మామ్ ॥ ౩౬॥

తపస్యాత్మద్రోహః  సవనవిషయే జీవహననం
వృథా తిష్ఠేయం  చేదహహ సుతరాం కర్మవిరహః ।

తతః సర్వత్రాపి  స్ఫురితమపరాధం గమయితుం
వినా త్వాం హే క్షాన్తే కుశలమవలమ్బం న మనవై ॥ ౩౭॥

వినా చేత్ త్వామేకాం సకలమపి లోకప్రయతనం
భవేన్మాతః సత్యం కరకృతమకూపారతరణమ్ ।

అహం దైవాత్  త్వయ్యాకలితనిజభారోఽస్మి పరతో
భవక్షాన్తే చిత్తం తవ మమ తు భాగ్యం కథమివ ॥ ౩౮॥

ప్రసాదం  వాఞ్ఛన్తి ప్రబలమపరాధం  తిరయితుం
న మన్యన్తే కిం తే నిపుణమతయః శాస్త్రకుశలాః  ।

ఇమం తం ధీమన్తం జనని మనవై యస్తవ పదే
ప్రాన్నః  శ్రీక్షాన్తే  సకృదపి భయావిష్టమనసా  ॥ ౩౯॥

మహాదేవస్యైవ  శ్రుతిమతమనుగ్రాహనిపుణం 
శివాం మూర్తిం ప్రాహుః  కతిచిదపరే హన్త కరుణామ్ ।

అహం మన్యే క్షాన్తే త్వమితి సకలానాముపరి తే
ప్రకాశో  మన్తూనాం  సహనసమయే జాగ్రతి  ముహుః ॥ ౪౦॥

దయానామ్నీ క్షాన్తే తవ నిజసఖీ క్కాప్యణుతరం
న వైముఖ్యం  కర్త్రీం  స్మరతి హృది పత్యుర్విముఖతామ్ ।

న వైయాత్యం  తస్యా నను సకలకాలేఽపి భవతీ-
మనుజ్ఞాప్యైవేయం   రమయతి శివం వల్లభమపి  ॥ ౪౧॥

తవ స్వాధీనాయా జనని కరుణాయా అపి భృశం
మదర్థం  వక్తవ్యం  స్మరసి కిము సాపత్న్యమసహమ్ ।

స్వభావో భజ్యేత త్రిణయనవశీకారకుహనా -

మహావిద్యే క్షాన్తే తదలమనయేర్ష్యాకులతయా  ॥ ౪౨॥
మదీయానన్దశ్రీముఖకమలసూర్యోదయకలా 

హరక్రోధార్భట్యా  శివ శివ ఘృణామూర్చ్ఛితవతీ ।

త్వయా సఞ్జీవిన్యా  సపది సుఖముజ్జీవతుతరా -

మితి క్షాన్తేయాచే వ్యసనమయపాశేన చపలః ॥ ౪౩॥
మనఃశల్యం క్షాన్తే శ‍ృణు దివిషదారాధ్యచరణో

మదర్థం  సమ్ప్రాప్తాం దయితదయితాం తామపి దయామ్ ।
నిరాకృత్యాప్యాగఃశతనియుతకోట్యాదిగణనే

ప్రవృత్తో  హా కిం స్యాత్ త్వమసి పరమమ్బామ్బ శరణమ్ ॥ ౪౪॥
న మాం త్వం జానాసి స్మరహరదయామన్దిరశిలా -

బహిర్ద్వారప్రాన్తస్థితశునకదాసోఽస్మి     జనని ।
కిమాబ్రహ్మస్తమ్బాన్తమపి  సమదృష్ట్యా  నిజజనం

న పశ్యేర్హే క్షాన్తే మయి విముఖతాయాం కిము ఫలమ్ ॥ ౪౫॥
సదా మాతర్బ్రహ్మాదిభిరపి బహుస్తూయస ఇతి

ప్రసిద్ధిర్వ్యాప్నోతి   త్రిజగదపి  మన్తుం మమ పునః ।
స్వభావారిర్దేవ్యా  భువనమపి జిత్వా విజయతే

క్షమే విజ్ఞాప్యత్వాదిదమవదమాలోచ్యమపరమ్  ॥ ౪౬॥
కదాచిద్యో మన్తుం విరచయతి తస్మై  పశుపతిః

ప్రసీదేత్  కారుణ్యాదితి భవతు నాహం తదుపమః ।
యతోఽసఙ్ఖ్యాన్యాగాంస్యయి  శివమనస్తాపశమన-
ప్రభే  నిత్యం కుర్వే తదిదమవితుం త్వం ప్రభవసి  ॥ ౪౭॥

మృషా కోపత్రాసాజ్జనని   తవ పాదాబ్జపతితం
వితన్యత్వాదేతద్వ్యసనతరలామీక్షితుమపి ।

పరీహాసాద్యత్నో భవతి న పునః సత్యమితి మే
తతః క్షాన్తే కిఞ్చిన్నిగద్ సుముఖః స్యాత్ తవ పతిః ॥ ౪౮॥

అహం క్వ బ్రహ్మాణ్డప్రలయభయదాటోపనిటిల   -
జ్వలన్నేత్రాలోకః  క్వ ను స భగవానమ్బ తదలమ్ ।

మనఃపూర్వం కోపం మయి పశుపతినైవ  కురుతే
క్షమే మాం సౌలభ్యాదపి సపది పాతుం ప్రభవసి  ॥ ౪౯॥

యదణ్డే విష్ణ్వాద్యైః   పశువిజయమత్తైః  ప్రముదితం
తదణ్డం  యస్యైకక్షణవికచఫాలాక్షినిహతమ్  ।

తదీయక్షాన్తిస్త్వం  కిమితి వచనీయామ్బ పశుభి -

ర్యథాశక్తి స్తోత్రం  కృతమిదముపాశ్రుత్య  దయతామ్ ॥ ౫౦॥
తనుర్ఘోరా  కోపప్రకటనమయీ  సార్ధముదితా

శివామూర్తిః శాన్తిప్రకటనమయీ  సార్ధముదితా  ।
తదన్యోన్యం సామ్యాదవిరతసమాశ్లేషసుభగః

శివః సాక్షాదాస్తే సపది కరుణే త్వం విజయతాత్ ॥ ౫౧॥
భవాన్యాపో జ్యోతిః పశుపతిరియం శీతకిరణః

స సూర్యః సా శాన్తిః క్రుదయమితి  వేదాన్తహృదయమ్ ।
తయోరైక్యం  సాక్షాదుదయతి సుషుమ్నాత్మకమహ-

స్తదోమోమోం క్షాన్తిస్తుతిరితి మయాపూర్ణముదితమ్  ॥ ౫౨॥
స్తోత్రం  క్షమావిషయమాత్మసుఖైకహేతుం

సాక్షాచ్చకార పరమేశ్వరరాజయోగీ ।
క్షామ్యన్తి తస్య పఠనాదపరాధకోట్యో

నిఃసంశయం భువి భవన్తి చ మఙ్గలాని  ॥ ౫౩॥
॥ ఇతి పరమేశ్వరయోగికృతం శ్రీక్షమాస్తోత్రం   సమ్పూర్ణమ్  ॥

